
Oqaluuserisassanut nassuiaat. 

(Inatsisartut Siulittaasuat) 

 

Siunnersuuteqartunit siunnersuutit pingasut tunuartinneqarput. 

 

Immikkoortoq 142: Suliniutini angisuuni illuliortiternernik sanaartornernillu suliassat pillugit 

Inatsisartut inatsisaanni nr. 25, 18. december 2012-imeersumi, §6 imm.1-imut 

allannguutissamik, pilersaarusiap sanaartornermut aningaasartuutissaasa 600 millionit kronit 

qaangeraagagit suliniutitut angisuutut isigineqarsinnaasunngorlugu, kingusinnerpaamik 

UPA2020-mi saqqummiusseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

 

Immikkoortoq 156: Mitinut pisassiissutinik eqqornerusunut tunngavissiisussamik 

miteqassutsip aalajangernissaanut Pinngortitaleriffiup 2020-mi annertusisamik kisitsinissaa 

pillugu Naalakkersuisut peqquneqarnissaannut Inatsisartut aalajangiiffigisassaattut 

siunnersuut. 

 

Immikkoortoq 157: Qilalukkanik qaqortanik qernertanillu pisassiinissamut pitsaanermik 

tunngavissaqaqqullugu Pinngortitaleriffiup annertusisamik 2020-imi kisitsinissaa pillugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

 

Apeqquteqaat aallaavigalugu oqallisissiat pingasut nalunaarutigineqarput.  

 

Immikkoortoq 118: Qanoq iliorluni nunatsinni inoqarfiit inuerukkiartortut, 

inuerukkiartornerisa illuanut saatsinnissaa pillugu apeqquteqaat aallaavigalugu Inatsisartunut 

oqallisissiaq.  

 

Immikkoortoq 119: Kinguaassiuutitigut atornerluisoqarsimatillugu ilaqutariit eqqugaasut 

ataatsimoortillugit avissaartuutsinnagit piffinni katsorsaqatigiittalernissaat anguniarlugu 

qanoq iliiuuseqartoqarsinnaanera pillugu apeqquteqaat aallaavigalugu inatsisartunut 

oqallisissiaq. 

 

Immikkoortoq 118 aamma immikkoortoq 119 ulloq 3. april oqaluuserineqassasut 

siunnersuutigineqarpoq. 

 

Immikkoortoq 167: Apeqquteqaat aallaavigalugu oqallinnissamik siunnersuut, qanoq iliorluta 

ilinniartitsisut sulinermi atugaasa pitsanngortinnerisigut atuartut ilikkangaqarnissamut 

periarfissaat pitsanngorsarsinnaavagut. 

 

Immikkoortoq 167 ulloq 30. april oqaluuserineqassasoq siunnersuutigineqarpoq. 

 

Inatsisartunut ilaasortap Simon Simonsenip, Siumumeersup, ilaasortaanerminit ulloq 1. april 

2019-mi tunuarnissani kissaatigaa. 

Akerliusoqarpa? 

 

Taamaattoqanngilaq. 

 

Simon Simonsen Inatsisartuni sulisimanerit qujassutigaarput siunissamilu 

ingerlalluarnissannik kissaallutit. 

 

Matuma kingorna Jess Svane, Siumumeersoq, sinniisuujunnaarluni 1. april aallarnerfigalugu 

Inatsisartunut ilaasortanngorpoq. 

 

Ilaasortat uku akornanni taasisarnerit pillugit isumaqatigiissuteqartoqarpoq: 

Laura Táunâjik, Siumut aamma Sofia Geisler, Inuit Ataqatigiit  

 


